
Районалда билълъан­хъиза­
бун буго ад­ми­­нистрациялъул 
жавабиял хIалтIухъаби ва 
учреждениябазул нухмалъулел  
хIалтIулаб са­паралъ росабалъе 
ин.

Гьелъул мурад ккола росдал 

жамагIатгун   дандчIвай, шко­
лалде, медпункталде, культу­
риял учреждениябазде щвей, 
гьезул хIалтIул хал гьаби,  
гIадамал тIаде къабул гьари ва  

жамагIаталъул данделъи тIо­
битIи. 

Гьедин,   араб руз­ман къо­
ялъ, Гьадири щвана райад­
министрациялъул   бе­тIе­­расул 
заместитель Му­хIамад ГIисаев 
ва райадми­нистрациялъул 

отделалъул нух­ма­­лъулев АхI­
мад ТIа­гьиров, Лъондода- 
райад­министрациялъул отде­
лалъул нухмалъулев Му­хIамад 
Ко­ратов ва  маданияталъул 

уп­равлениялъул нухмалъулей 
ХIалимат АхI­мадова, Инхо­
къвари росдал жамагIат­
гун дандчIвана райо­налъул 
газеталъул   бетIе­рав редак­
тор ГIубайдула Ма­лач­ди­биров  
ва росдал ма­­гIиша­талъул 
отделалъул нухмалъулесул 
ишал тIуралев МухIамад Нур­
му­хIамадов, Къеди росулъе 
щвана райадминистрациялъул  
бетIерасул заместитель Му­
хIамадрасул Гагиев ва спор­
талъулгун гIолилазул ишазул 
ва туризмалъул отделалъул  
хIалтIухъан Халид Халитов.

Росдал жамагIатгун дан­
делъилалде цере,  гьел щвана 
росдал администрациябазде, 
школазде, лъималазул ахазде, 
медпунктазде ва культуриял 
учреждениябазде. Хал гьаруна 
ва   гIенеккана гьезул хIалтIул 
суалал.

Араб соналъ гьабураб 
хIалтIул   хIисабкьейгун   жа­
магIатазул данде­лъабазда кIа­
лъазе рахъана росдал бегавул­
заби. Гьез бицана гьарурал ва 
жеги гьаризе хIисабалде росун 
ругел хIалтIабазул, гьединго 

дандчIвалел захIмалъабазул. 
КигIанасел хIалтIаби гьа­
ру­ниги, камулел   гьечIо жа­
магIаталъул гIар­залги.   ГIе­
мерисез рорхана нухалъул, 
токалъул канлъиялъул ва  
газалъул, гьединго росдал 
магIишат цебетIезабиялъе хIу­
куматалъухъа кумек щве­ялъе 

гьаризе������������������������ �����������������������кколел�����������������  ���������������ишазул��������� ва цоги­
далги суалал.

Халкъалъул рахIат хвеза­
булеб буго росабалъе нухал  
квешал   рукIиналъ, мех-ме­
халда къотIулеб  токалъул 
канлъиялъ. Токалъул канлъи 
къотIиялъе Инхокъвари ва 
Къеди росабазул жамагIатаз 

гIиллалъун рикIкIунеб буго 
Эчеда майданалда бугеб 
токалъул станциялда гьечIеб 
гIадлу - низам ва бакI-бакIазда 
ругел турарал хIубал.

Данделъиялда райад­ми­

нистрациялъул вакилза­баз 
би­цана  социалиябгун эко­но­
микияб рахъ   лъикI­лъизаби 
мурадалда районалда  гьарулел 
хIалтIабазул,    жамгIиябгун 
по­­­ли­тикияб ахIвал-хIалалъул,  
гьеб лъикIлъизабиялда сверухъ 
росдал бегавулзабаз гьабулеб  
хIал­тIул.

Данделъабазул ахиралда 
жа­магIаталъе баянлъана райо­
налъул нухмалъиялъул аслияб 
мурад   букIин халкъалъул  со­
циалияб рахъ лъикIлъизаби 
ва гьезул хIукуматалдехун бо­
жилъи  букIинабигун   бухьен 
щула гьаби.

Аби буго халкъалъул 

рагIи битIарабилан. БитIараб 
рагIи абизе   жамагIаталъеги, 
гьезие хъулухъ гьабизе  
бегавулзабазеги сахлъи кьеги.

13-14 июлалда Агъвали кIодо гьабизе буго 
ЦIумада район гIуцIаралдаса 90 сон тIубаялъул байрам

Росабалъе сапарал 
Араб рузманкъоялъ Лъондода, Инхокъвари, Къеди ва Гьадири  росабалъ   жамагIатазул данделъабазда                            

гьабураб хIалтIул  хIисаб кьуна бегавулзабаз.  

Араб гьатIан къоялъ, 17 марталда тIабигIаталъул 
ихда­лил махIалъулги росдал годе­кIаниб бугеб 
байрамалъул  ава­данлъиялъулги хасаб   чIаголъи бу­
кIана   Гьигьалъ. Гьеб  роха­лилаб къо бачIиналъухъ 
балагьун чIун ру­кIана росдал лъималги, гIолохъабиги, 
ру­ччабиги, херал­ги. Росдалгун районалъул ва 
Дагъистаналъул цIар борхатго ккурал районцоял 
МухIамад МухIамадкеримовгун ва МухIамад Шагь­
рудиновгун дандчIвазе ра­далго росдал годекIанире ру­
ссун рукIана школалъул лъимал, руччаби.

Росдал киналниги  бихьинал данделъана рос­
дал мажгиталъур гьев кIиявго жубараб речIчIу­
хъанлъиялъул рахъалъ цIар арал гIоло­хъаби росулъе 
рачIиналда бан мавлид цIализе.

Мавлид цIалун хадуб, рос­дал жамагIатги, 
школалъул цIал­до­хъабигун мугIалимзаби  данделъана 
росдал годекIанир.

Рохалилаб тадбир рагьана ва гьеб нухда бачана  
спорталъулгун гIолилазул ишазул ва туризмалъул 
рахъалъ  райадминистрациялъул отдела­лъул­ нухма­
лъулев ТIалхIат ГIабдул­баси­ровас. 

Халатбахъараб хъат­чIваял­да­лъун ва «Салам, 
салам!» абураб ахIиялда гъоркь тадбиралъул   гIа­
хьалчагIигун дандчIвана росдал бахIарзал.

ТIалхIат ГIабдулбасировас,   рос­дал  киназдаго 
лъалеб бу­кIа­ниги, мухIкан гьабун  бицана кIи­яв­го  
МухIамадил спортивиял бер­гьенлъабазул хIакъалъул.

МухIамад МухIамадкеримов араб соналъул 31 
декабралде  вахъана  жубараб   речIчIухъанлъиялъул 
ра­хъалъ� �����������������������������������������      �����������������������������������������     PFL��������������������������������������       ������������������������������������     клубалъул���������������������������    ��������������������������   Россиялъул����������������   тIоцевесев чем­
пион. Гьединго МухIамад Шагьрудинов ккола гьебго 
гугариялъул (MMA-1) 2017 ва 2018 соназул чемпион.

Данделъиялда кIалъазе вахъана Дагъис­таналъул 
региона­лияб «ЦIумада Цолъи» жамгIияб гIуцIиялъул 
нухмалъулев Шамхал­дибир ГIисаев, росдал имам  
ГIумархIажи ГIамирилаев, Кизляр районалъул  де­
пута­тазул  Со­веталъул Пред­седатель   АхIмад­паша  
ГIамирилаев,МахIач­хъа­лаялъул лъаба­билеб  спор­ти­
вияб школалъул директор Саид­а­хI­мад МухIамадов, 
Гьигьалъ рос­дал гьоркьохъеб  шко­лалъул директор 
Муслим ВахIидов, рос­дал администрациялъул бе­
тIер Рамадан  ГъазимухIамадов ва  социалияб рахъалъ 
халкъ цIу­ни­ялъул   районалда бугеб управ­лениялъул 
нухмалъулев Иманшапи МухIа­мадов.

Гьез загьир гьабуна   чемпи оназдаса росуцоязул  
рохел,  разилъи ва   чIухIи, гьарана кIиясего   ва 

цогидалги росдал цIар  борхатго ккурал   гугарухъабазе 
сахлъи, рохел, та­лихIгун  икъбал.

РекIелъ кIудияб асаргун рехсана ТIалхIат 
ГIабдулбасировас гьал къояз  Хасавюрталда эрке­
наб гуга­рия­лъул рахъалъ Северияб Кав­казалъул  фе­
дералияб ок­ругалъул чемпионаллъун рахъарал ХIабиб 

ХIажиевасул ва  Рамазан Абакаровасул, кIиа­билеб бакI 
щварав Муслим Шамсу­диновасул цIарал.

Рохалилаб ахIвал-хIалалда ана чемпионазе 
сай­гъатал кьейги. РукIана гьенир   батIи-ба­тIиял 
сайгъатал,  амма тад­биралъе  хасаб берцинлъи  кьуна 
кIиявго речIчIухъанасе   хъахIаб   буртинагун тIагъур,  

хвалченгун  буртби сай­гъаталъе кьолеб лахIзаталъ.
Гьелдаса хадуб   киналго гIодор чIана берцинго 

къачIараб кванил тепсиялда нахъа.
18 марталда райадми­нист­рациялъул  залалда 

тIобитIана жубараб речIчIухъанлъиялъул чем­
пионал МухIамад МухIа­мадкеримовгун ва МухIамад 
Шагьрудиновгун дандчIвай.

Гьенир гIа­хьал­­лъана районалъул   бе­тIе­расул 
замес­ти­телал,   уч­реж­­дениябазулгун орга­низа­циябазул 
нухмалъулел,  спорт бокьулел ветеранал ва гIолилал.

Районалъул бетIер Ан­вархIажи Вечедовас кIиявго 
речIчIухъанасда   баркана бергьен­лъаби ва кIудияб 
къимат  кьуна гьезие. 

-Баркала кIиясего гIагараб районалде рачIине 
заман ба­тиялъухъ, ва   тIоцебесеб иргаялда, гIагараб 
росулъеги  щун,   жа­магIатгун ва   гIолилалгун данд­
чIваялъухъ. Нужер  бажари ва бер­гьенлъаби цохIо рос­
дал чIухIилъун кколаро, нужеца чIухIизабуна  районги, 
Да­гъистанги. Гьарула нужее сахлъи, талихI ва икъбал,-
ян абуна районалъул бетIерас.

КIалъазе вахъарав  спор­талъулгун гIолилазул 
ишазул ва туризмалъул  рахъалъ райад­минист­ра­
циялъул отде­лалъул нух­малъулев ТIалхIат ГIаб­
дулбасировас бицана  районалда спорталъе кьолеб 
кIваралъул ва  нилъер спор­тивияб  шко­лалъул лъикIал 
хIасилазул хIакъалъулъ. КIалъазе рахъарал МухIамад 
МухIамадкеримовас ва МухIамад Шагьрудиновас  
баркала   кьуна   АнвархIажи Вечедовасе районалъул 
спортсменаздехун бугеб лъикIаб бербалагьиялъухъ.

Районалъул бетIерас ра­кIалде щвеялъе  сувенирал 
сайгъат гьаруна кIиявго речIчIухъанасе, гьединго   
баркала загьир  гьабуна гьезул эбел-инсуе ва  тренеразе.

Данделъиялъул ахи­ралда районалъул бетIерас 
гIолилаздехун хитIаб хIи­сабалда абуна: 

-Хьваде спор­тивиял залазде, мажгитазде, рехун 
те къватIал. Нужедаго цебе лъе суал ва гьеб   тIубазе 
гIамалги гьабе. Гьале, гьаздаса босе мисалги,-ян.

Аллагьас гIемерлъаги  районалда  чемпионал  кIодо 
гьарун тIоритIулел ро­халилал  тадбиралги,    цIикIкIаги  
цIумадисезул цIар борхатго кколел гIолилалги.

                               ГIубайдула Малачдибиров

  ДандчIваял

Районалъул цIар борхатго ккурал 
Араб гьатIанкъоялъ Гьигьалъ тIобитIана росдал цIар борхатго ккурал МухIамад МухIамадкеримовгун ва МухIамад 

Шагьрудиновгун дандчIвай. Нахъисеб къоялъ Агъвали райадминистрациялдаги тIобитIана гьезулгун дандчIвай.



Халкъазда гьоркьосеб ручча­
базул къоялда хурхараб хIурматияб 
тадбир тIобитIана  Агъвали росдал 
библиотекаялда халкъалъе социа­
лияб хъулухъ гьабулеб районалда 
бугеб централъул хIалтIухъабаз. 
Гьенир гIахьаллъана районалъул 
руччабазул советалъул предсе­

датель Асият Ибрагьимова, рай­
оналъул библиотекаялъул нух­
малъулей ПатIимат ХIасбулаева ва  
батIи-батIиял ба­кIазда хIалтIулел 
руччаби ва улбул: анц1го лъимадул 
эбел-багьадур ГIабибат ХIадисова, 
48 сон лъималазе тарбия-лъай 
кьолаго тIамулей Агъвали гимна­
зиялъул байбихьул классазул  учи­
тельница ПатIимат Шамсудинова, 
46 соналъ Агъвали райбольница­
ялда лаборанткалъун­ хIалтIулей 
Чакар Керимова, районалъул ве­
теринарияб больницаялъул нух­

малъулей ПатIимат Маликова, 42 
соналъ библиотекаялда хIалтIулей 
ПатIимат Къадиева, лъималазул 
рокъоса бачараб лъабго лъимадуе  
къайимлъи гьабулей Равзанат Расу­
лова, ВатIаналда цебе тIадаб рагъ­
улаб хъулухъ тIубалев солдатасул 
эбел хIисабалда дун ва хъизаназда 

гIемер лъимал ругел улбул.
Тадбир рагьана ва нухда бача­

на халкъалъе социалияб хъулухъ 
гьабулеб централъул хIалтIухъан 
Анисат НасухIовалъ. Гьелъ дан­
делъарал руччабазе къокъго би­
цана байрамалъул тарихалъул, 
рукъалъул­ гъансито ва хъизан цIу­
ниялъулъ чIужугIаданалъул бугеб 
кIудияб кIваралъул, ккаралъуб­ 
къо борхизе хIадурай къадру­
яй магIарулалъул, гьелдехун ки­
дагосеб рецц   ва рокьи букIине 
ккеялъул.­

Байрам баркун кIалъазе 
яхъарай централъул нухмалъу­
лелъул заместитель Зайнаб ГIаб­
дулмуслимовалъ абуна ни­лъер 
районалда гIемерал ругин жидер 
адаб-хIурмат гьабизе   ва рецц-ба­
къалъе мустахIикъал руччабиян, 
батIи-батIиял гIи­ллабазда бан гье­
зул данделъиялда гIахьаллъизе 
ресги рекъечIилан, хIукуматалъ ри­
хьизарурал сурсаталги мукъсанал 
рукIиналда бан спонсоралги рала­
гьун тIоритIулин жидеца тадбирал­
гиян. Гьаб нухалъ жидее квербакъа­
нин районалъул администрациялъ. 
Руччабазда байрам   баркиялъул 
кIалъаял гьаруна Асият Ибрагьи­
мовалъ, ПатIимат ХIасбулаевалъ, 
Чакар Керимовалъ ва цогидазги

Жавабалъулал баркиязулъ 
руччабаз бицана районалъул­ хал­
къалъе хъулухъ гьабулаго тIамулел 
соназул, лъималазе тарбия-лъай 
кьолаго, хъизан-рукъ нухда бачу­
наго   дандчIвалел захIмалъабазул, 
цоцазе гьарана ракълилаб зобги 
талихIаб гIумруги.

Тадбир берцин гьабуна Агъва­
ли гимназиялъул цIал­дохъабазулгун  
«Бакъ» ахалъул­ гьитIичазул це­
рерахъиназ,   ахиралда руччабазе 
байрам ракIалдещвеялъе   кьуна 
сайгъа­тал.

Берцинго ва гIуцIадго ана бай­
рамалъулаб тадбир.

Байрамалда хурхун районалъул­ 
ригь арал гIадамазе ва инвалидазе  
хъулухъ гьабулеб къадисеб  отделе­
ниялда тIобитIана руччабазда гьор­
кьоб  шашкаби хIаялъул турнирги.

                                                                 
        Зульфия Сажидова

Исана 90 сон тIубала ЦIумада район гIуцIаралдаса
МухIамад Шамсудинов

(Цебесеб 9-10 номеразда)
Дол цогидал хваразулги Силди росулъ гIагарлъи букIун 

буго. Гьанже Шамил  имамасул рукIа­рал ДенгамухIамадицаги 
(байрахъулав) Сагитму­хIамадицаги (Ункъракьалъул наиб) 
-къотIи гьабула КIаратIаса Гъазиясул ХIажияв чIвазе-гьев 
гIайибияв вукIиналъ.

Цоги гIиллаги букIун буго ХIажияв - наиб чIваялъе, гьев 
наиблъун  толебго заманаялъ, гьесул букIун буго гIемераб  
гIи. Гьес жиндирго гIиги силдадерил «Игьадахъ» маг1арда  
кваназабулеб букIун буго,   гьес нахъе къотIун силдадерил 
гIи мегIер кваназе толеб букIун гьечIо. Гьединго ХIажияс 
силдадерил «Бедарохь» абулеб бак1алда хасало боцIуе 
рукIине бокьал ран руго. Цинги иргадал хъвай-хъвагIайги 
гьабун, щибго мухьги кьечIого, силдал ритIулел рукIун 
руго гьес колоде хIалтIизе. Гьединабго хIалтIи гьабун буго 
ХIажияс «ТалихI гьечIеб бакъда» - абулеб бакIалда Метрада 
росдал  гIадамазеги.

ГIемер заман инчIого, 1871 соналъ ХIажияв-гIурусазул 
наиб  тира-сверулаго сордо базе рещтIуна Хъварщини росулъ. 
ХIажияс  хIалихьалъи гьабурал гIадамал  данде руссун руго 
гьеб сордоялъ Хъварщини: Силдиса, Метрадаса, Хушетиса 
ва Силдиса ДеньгамухIамадица абун буго ункъракьалъул 
гIадамазда: «ГIурусазул наиб жанив вугеб рукъ, сверун ккве!»-
ян. Гьез наиб жанив вугеб рукъ  рогьиналде сверун ккун буго. 
ХIажиясда рукъ сверун ккун бугебги лъан, цадахъ рукIарал 
сасикьисев ГIисал Дибиридаги, наибасул хъвадарулев-
писарасдаги абун буго: «Нужго къватIире а, жанив  дун 
гIела»-абун. Цадахъ рукIараз   ин­кар гьабун буго къватIире 
ине. Гьел къватIире рахъинчIеб мехалъ ДенгамухIамадица, 
нуцIил гьитIинаб картIинисан ХIажияв   вугеб бакIалде 
таманча кьвагьула ва гулла гьесул буртIинкилщиде щола. 
ДенгамухIамадица дол жанир ругеб кIитIалаяб мина, 
гъоркьан тIаде цIаги гъун, бухIула. ХIажияв наиб цо гьитIинаб 
гордухъан гIадамазда вихьулареб рахъалдасанги лъутун  
мадугьалихъ бугеб бокьове ворчIула. Гьенив жанив гьесда  
ватула цо гIолохъанчи, къадада туманкIги бахъун чIезабун,  
жиндирго хIажат тIубалев. ХIажияс та­манча   битIарабго, 
гIолохъанчияс ХIажияв чIвала. Гьев вукIун вуго Силдиса 
ХIадисил Шарип абулев чи. Гьеб лъарав ЧIавчIавадзеца 1871 
соналъ   парчахIасде гIарзги бахъун 15000 солдатги ГIанди 
округалдаса киналго хъулухъчагIиги рачIуна.

ПарчахIасул аскаралъ ХIажияв чIваялда гIахьаллъаразул 

росаби рух1ула, гьел росабазул гIадамалги къватIире гьарула, 
боцIиги хъун пасат гьабун тIагIинабула.

Хьвадизе кIоларел лъимал руччабазул мугъзада ра­
ччинарун, хьвадизе кIолел кверккун хIалалъ рилълъан­
хъизарун, гьединаб  куцалда метрадисел, хъварщинисел, 
силдал Болъихъе щун руго.

Гьеб халкъалда тIад бугеб хIал бихьараб мехалъ ГIандиса 
наиб ГIарашица ЧIавчIавадзеда гьикъула: «Гьев кIаратIисев 
ХIажини ункъракьалъул гIолохъа­баца чIван ватила, гьаб 
халкъалда гIайиб щиб букIараб?»-абун.

Цинги ЧIавчIавадзеца абун буго:   «Гьел ункъракьалги 
Алазан гIоралъ арал нижералги  кидадила ращалъулел?, -ан.

Ункъракьалъул гьеб халкъ лъелго 1871 соналъ Ставропол 
областалде щвезарун руго, гьезул нахъе чи вачIун гьечIо, 
нусгоясда гьоркьоса хIисаб гьабун  анцIго гурони.

Гьелдаса хадуб ЧIавчIавадзеца Силдиса   День­га­
мухIамадицаги, гьесул гьал­магъзабазулги хIакъалъулъ 
тушетдериде приказ гьабун буго гьадин, : «Наиб чIварал 
чагIи   Дагъистаналдаса лъутун ругин. Нужер гьенир гьел  
ратани, дида тIаде щвезаре, нужеда гьел щвезаризе кIвечIони,  
ратаралъурго чIвай»-абун.

Тушетдерида гьел рахчун ругеб бакI лъан буго, цин 
гьезда тIаде инчIого   гьезухъан ярагъ нахъе босизе ургъун 
руго гьел. Гьез дол силдадерил гьалбалги ритIун, хIиллаги 
гьабун,��������������������������������������������������        �������������������������������������������������       рахчараб бакIалдаса ярагъ������������������������      ����������������������    нахъе�����������������   ����������������  босун�����������  ���������� буго������. Цин­
ги гьенисан нахъе рачIунаго, цо  рохьоре  щвараб мехалъ 
ДенгамухIамадги, СагитмухIамадги, гьелгун цадахъ 
рукIаралги киналго чIван руго:

Гьезул бутIрулги къотIун, гьел раччизарун руго 
руччабазда, мугъзада лъезе риччачIого, кIазазда жанирги 
лъун цереса каранда дализарун руго руччабазда. Гьеб  хIалалъ 
гьел руччаби Тушалъа Болъихъе   щвезегIан рачун руго ва 
ЧIавчIавадзеда   цере рахъун чIезарун руго. ЧIавчIавадзе 
хIадурлъулев вукIун вуго гьел силдал Ставрополалде 
ритIизе. Гьеб халкъалда гурхIун балъхъадерил жамагIаталъ  
гьарун буго гьел гьенире ритIугеян, цоги бакIалда гьанир 
магIарухъего ритIе абун. Гьеб гьариги къабул гьабун гьел 
руччаби  ритIун руго Гьаквари. Гьаквари 5-6 сонги бан гьел 
руччаби  1876 соналъ тIад руссун Силди  росулъе нахъруссун 
руго.

Гьелдаса хадуб 1917   соналъ Россиялда социалистияб 

революцияги бергьун хIалтIухъабазулгун - рекьарухъабазул 
хIукуматалда кодобе   бачIуна кинабго бечелъи. Гьеб багъа-
бачари щола Дагъистаналде ва нилъер районалдеги. Бечедал 
гIадамаз бигьаго биччалеб букIинчIо жидер магIишат. 
Дагъистаналъул ракьалда багъарула   граждан  рагъ, гьеб 
рагъулъ  тушбабазда данде рагъула силдалги. Силдиса 
граж­дан рагъда, батIи-батIиял рагъазда ккарав Бейбулатил 
хIакъалъулъ дица цебеги хъван букIана. Жигараб гIахьаллъи 
гьабуна граждан рагъулъ, Советияб власть гIуцIиялъе  
Бейбулатица, Чупанов МухIамадгIалица, СагIитов МухIа­
мадица, Меседолав ГIалица, Денгалов МухIамадица.

1921 соналъул 20 январалъ Силди росулъ рагьула росдал 
совет.

 ТIоцебе росулъ гIуцIула крестком, гьелъухъ букIуна  
росдал гIадамаздаса   бачIараб кинабго буголъи: ракь, бо­
цIи, хIалтIул алат. Бигьаго бачIинчIо кресткомалъухъ гIада­
маздаса буголъи, гьелъие гIоло гIемер   бичIчIикьеялъулаб 
хIалтIи гьабизе ккун буго гIадамазда гьоркьоб. Кресткомалъ 
хIалтIизабун щвараб доход бикьулеб букIун буго, гIарза 
хъван рачIарал  мискинзабазе. Кресткомалдаса хадуб росулъ 
гIуцIана артель, кресткомалъул буголъи  артелалъухъе 
бачIана, гьелъги бачIараб доход, рачIарал гIарзабазда рекъон, 
мискинзабазе бикьулеб букIун буго. 1937 соналъ росулъ 
рагьана колхоз «Байдуковасул» цIаралда. 

Силдал гочинарурал соназ  гьезул ракь заманаялъе кьун 
букIун буго Эчеда ва РичIагьанихъа росабазул гIадамазухъе. 
«Игьадахъ» абулеб мегIер, цин букIун буго хундерихъ,  
хадуб гьеб мегIер кьун батана Сасикь росдал  гIа­дамазухъе. 
«Игьадахъ» cасикьдерихъ бугеб мегIер хутIи­зегIан кинабго, 
цебе жидер букIараб ракь силдадерил гIадамазухъе нахъе 
буссинабун буго.

Силдадерил гIадамаз абулеб буго, сасикьдерица жал 
цере  гочинарун рукIанин абун  документалги гьарун, силдал 
гочун нахъе руссиналде гьеб «Игьадахъ» ракь  жидедаго тIад 
хъван батанин. ХIакъикъаталдаги сасикьал  рагъул заманаялъ 
кирего гочинарун рукIинчIо, гьезул халкъ гочине лъугьана 
жидеего бокьун, рагъ  лъугьун хадусел соназ, Хасавюрт 
районалъул ракьалде «Дагъистан» абулеб совхозалде,  
гьабсагIатги гьезул цIикIк1араб халкъ гьенир  гIумру  гьабун  
руго.                                     

                                                

Район гIуцIаралдаса -90 сон

  13 марталда «Эхо Дагестана», «Инстаграм» ва «Новости 
Дагестана» социалиял гьиназда тIибитIана  КIванада росдал шко­
лалъул физкультураялъул учитель Шамил ГIумаровас  лъабабилеб 
классалъул цIалдохъанасда линейка кьабулеб ва гьев хIакъир гьа­
вулел рагIаби абулеб  видеоролик.  

Хехаб къагIидаялда  ккараб ахIвал-хIал лъазабизе  районалъ­
ул бетIер АнвархIажи Вечедовасул амруялдалъун­ бетIералда  
лъайкьеялъул управлениялъул нухмалъулев Муса Гьаруновгун 
гIуцIараб   комиссия   щвана КIванада росдал школалде. Нижеда  
цереккун гьенире щун  ратана районалъул­ жанисел ишазул отде­
лалъул хIал­тIухъабиги. 

Нижергун    букIараб  къокъабго   гара-чIвариялда школалъул­ 
директор ГIали ГIумаровас  бицухъе гьесда гьеб видеоролик би­
хьун гьечIо. Жиндир васасде гIунтIизабулеб гIайибги   жинда 
бичIчIуларин ва гьеб жидее квешезе гьабураб пиша  бугилан  абу­
на гьес. 

Районалъул лъайкьеялъул   управлениялъул нухмалъулев 
Муса Гьарунов дандчIвана школалъул коллективгун ва   лъаба­
билеб классалъул цIалдохъабазул   эбел-эменгун, бичIчIизабуна 
законалда рекъон лъималаздехун   гьединаб  бербалагьи  букIине 
бегьулареблъи, хIатта эбел-инсуцагицин лъималазе зулму гьабизе 
бегьунгутIи. Гьенибго баянлъана видеоролик   араб соналъул ок­
тябрь моцIалдаго  бахъараб букIин, ва  цоги учителасул   директо­
расулгун  дандеккунгутIиял рукIин.   

Физкультураялъул учитель Шамилил хIалтIудаса ва   гьесул 
лъималаздехун бугеб бербалагьиялдаса рази ругоан эбел-эмен, 
гьез       гьеб   ишги   рикIкIунеб буго гьесул гъалатIлъун. Живго 
цIалдохъанасда ракIалдецин щвечIо сундуе гIоло учителас жин­
да линейка кьабурабали. Васасул   инсуцаги лъималазе кьвара­
раб гIадлу букIине кколин   абуна, гьеб ишалъулъ   кинабгIаги 
бегьунгутIиги  жинда  бихьуларин   чIана гьев.

КIванада росдал школалъул­ директор ГIали ГIумаров  ва гье­
сул вас физкультураялъул­ мугIалим Шамил ГIумаров   цIех-рех 
лъугIизегIан  заманаялъе хIалтIудаса нахъе рехана. 

КIванада ккараб ишалда хурхун районалъул школазда умуму­
зул комитеталгун тIоритIана данделъаби,  бичIчIизабуна учитель­
забаздагун умумузда лъималазе тарбия-лъай законазда рекъон ва 
лъималазул ихтиярал цIунун кьезе кколеблъи.

                                                               Зульфия Сажидова   

ЧIужугIаданалъе кидагосеб рецц
 МагIарулай, дуй бакъ гьимулеб буго,
Гьаб дуниял дуда хIайранлъун буго.
Мун къуватай йиго къисматалдаса, 
КъвакIарай, лебалай магIарул гIадан. 
                                                                         
                                                      Майсарат Сайпудинова

  ХIалтIудаса нахъе рехана
Лъугьа-бахъин   



 

Районалъул культураялъул управлениялъул хIалтIухъабаз гъвари­
даб пашманлъи загьир гьабун зигара балеб буго гIемераб мехалъ райо­
налъул культураялъул управлениялъе нухмалъи гьабурав 

Дибиров ХIусен 
Аллагьасул къадаралде щвеялда бан гьесул  хъизан-лъималазда ва 

гIагарлъиялда. Аллагьас хварасул рухI иманалда бахъун батаги, хъизан-
лъималазе ва гIагарлъиялъе сабру кьеги.

Араб анкьалъ къватIибе 
араб районалъул газеталда   март 
моцIалда спортивиял бергьенлъаби 

абураб  макъа­лаял­да  хъван букIана 
марталъул тIоцебесеб анцIго 
къоялда жаниб нилъер районалъул 
гIолохъабаз   эркенаб гугариялъул­ 
батIи-батIиял   да­ражабазул къе­
цазда росарал бергьенлъабазул 
хIакъалъулъ.

Гьанжесалалъги   рекIелъ кIу­
дияб рохелгун   хъвалеб буго   14-
17 марталда Хасавюрталда тIоби­
тIараб эркенаб гугари­ялъул рахъалъ  
Северияб Кав­казалъул федералияб  
ок­ру­­галъул  чем­пионаталда г1а­
хьаллъарал   нилъер районалъул 
гугарухъабазул   хIакъалъулъ.

Гье­нив анцIго цIайиялда це­
ве вахъарав   лъабнусгогIана­сев 
гу­­гарухъанасда гьор­кьор рукIана 
дунялалъул чем­пионаталъул при­
зерал, Ро­ссиялъул спорталъул 
мустахIикъал мастерал.�����     Ун­
къо къоялъ халат бахъараб чем­
пионаталда нилъер ункъояв   ва­
хъана СКФОялъул чем­пионлъун, 
ункъояс ккуна кIиабилеб бакI, гье­
динго   лъабгоясе лъабабилеб бакI. 
щвана. Гьеб ккола кутакалда нилъ 
рохизе ккараб  иш, хIисаб гьабидал, 
гьеб чемпионаталда нилъер райо­
налъул командаялъе  щванин абизе 
бегьула тIоцебесеб бакI. 

Жиде-жидер цIайиязда   чем­
пионаллъун рахъана Эчедиса Гъа­
зуев Расул  (61кг.),  Гьи­гьалъа 

ХIажиев ХIабиб (86кг.), Силдиса 
МутIалибов МухIамад (������������79 кг�������), Гьи­
гьалъа Абакаров  Рамазан (92кг).

КIиабилеб бакI ккуна 74 кг. 
цIайиялда Гьигьалъа Муслим 

Шамсудиновас, 79 кг. цIайиялда 
Ин­хокъвариса МухIамад   Хиз­­­
риевас, 86 кг. цIайиялда Хуш­та­
даса ГIумар Зиявдиновас,     97 кг. 

цIайиялда   Метрадаса МухIамад 
Тажудиновас. Лъа­­бабилеб бакIалде  
кка­на Агъ­­ва­лиса  Муслим  Темир­
булатов (86кг.), Гьигьалъа Му­
хIамад БулатгIалиев (92кг.) ва 
КIванадаса МухIамад Гъазиев  
(126кг).

Нилъер   гугарухъаби ру­
гьун­­лъулел руго республи­кая­­
лъул батIи-батIиял спор­ти­

виял школазда. Хасго   лъикIал 
хIасилал   росана МахIачхъала 
ша­гьаралъул олимпиялъул ре­зер­
валъул   лъабабилеб   спор­тивияб 
школалъул (ХIажи МахIачевасул  
цIаралда бугеб клуб) директор 
СаидахIмад МухIамадовасул нух­
малъиялда гъоркь   хIалтIулел  
ни­лъер     тренерал ХIасан ГIаб­
дул­­басировас ва МухIамад Му­
хIа­мадовас   ругьун гьарулел гу­
гарухъабаз. Гьезул кIигояв вахъана 
чемпионлъун, кIигояс  ккуна кIиа­
билеб бакI, гьединго кIигоясе 
щвана лъабабилеб бакIги. 

Гьел��������������������      �������������������     киназего рес ������      щва­

на Россиялъул чемпионаталда   
гIахьаллъизе.  

             
                   Рамин Халитов

СКФОялъул чемпионал

12 марталда Агъвали гим­назиялда тIобитIана районалъул школазда 
гьоркьоб би­щун лъикIав классалъул нухмалъулев лъазавиялъул конкурс. 
Гьенир гIахьаллъана района­лъул­ щу­го школалъул классазул нухмалъулел.
Гьенир  хал гьаруна  гьезул конкурсалде ритIарал материалалазул ва «Щай 
дун классалъул нухмалъулевлъун хIалтIулев?» абурал церелъеязул.

Конкурсалъул хIасилал гьарулаго жюриялъ байбихьул классазул 
учительзабазда гьоркьой  бищун лъикIайлъун йихьизаюна   Агъва­ли 
гимназиялъул 4 «а» классалъул нухмалъулей Асият ГIалиева, чIахIиял 
классазул нухмалъулезда гьоркьой    тIоцебесеб бакI кьуна Гьигьалъ гьор­
кьохъеб школалъул 9 кла­ссалъул нухмалъулей Зулай Гъайирбеговалъе,  
кIиабилеб бакI -  ТIисси-Ахикь школалъул 10 классалъул нухмалъулей  
Мадина Гъазиевалъе.

              
                                                     ПатIимат  МуртазагIалиева

Бищун цIакъай классалъул 
нухмалъулей

                                                       от 18 марта 2019 г.

О создании МКУ «Отдел сельского хозяйства»

В соответствии с Федеральным законом от 08.05.2010  № 83-Ф3 О 
внесении изменений в отдельные законодательные акты Российской 
Федерации в связи с совершенствованием правового положения го­су­
дарственных (муниципальных) учреждений, решением сессии Собрания 
депутатов МР «Цумадинский район» от 27.12.2019 г.  № 2, постановлением 
администрации МР «Цу­мадинский район»  от  04.10.2011 г.  № 92  «Об 
утверждении По­­рядка создания, реорганизации и ликвидации районных 
муниципальных учреждений, а также утверждения уставов районных 
муниципальных учреждений и внесения в них изменений», постановляю:

1.Создать муниципальное казенное учреждение «Отдел сельского 
хозяйства» Администрации муниципального района «Цумадинский 
район» путем учреждения.

2.И. о. начальника отдела сельского хозяйства администрации МР 
«Цумадинский район» Нурмагомедову М. Г. осуществить мероприятия, 
связанные с созданием учреждения, согласно приложению №1.

3.Отделу экономики   и имущественных отношений МР «Цумадин­
ский район» (Исаев М. М.) обеспечить закрепление за муниципальным 
казенным учреждением имущества, находящегося в оперативном управ­
лении отдела сельского хозяйства, и передаваемого вновь созданному 
муниципальному казенному учреждению в соответствии с действующим 
законодательством.

4. В связи с изданием настоящего постановления считать утратив­
шим силу постановление администрации МР «Цумадинский район» от 
21.01.2019 г. №8.

5. Настоящее постановление   опубликовать в районной газете и 
разместить на официальном сайте администрации МР «Цумадинский 
район».

6. Настоящее постановление вступает в силу со дня его официального 
опубликования.

7. Контроль за исполнением настоящего постановления оставляю за 
собой. 

          Глава МР «Цумадинский район»                         А. Вечедов

Постановление № 26

    ГIумар Зиявдинов                    ХIабиб ХIажиев

     Рамазан Абакаров

Расул  Гъазуев

Муслим Шамсудинов

   МухIамад  Хиз­риев                       МухIамад МутIалибов

ИЗВЕЩЕНИЕ
о намерении сдать в аренду земельный участок

Администрация  сельского поселения «сельсовет Тиндинский» Цумадинского района РД информирует о на­
мерении  сдать в аренду земельный участок с кадастровым номером 05:38:000072:133, общей площадью 828668 
+/- 7965 кв. м.,  категория земель: земли сельскохозяйственного назначения,  разрешенное использование: для 
ведения сельского хозяйства,  расположенный  на территории Администрация  сельского поселения «сельсовет 
Тиндинский» Цумадинского района РД  сельскохозяйственной организации или крестьянскому (фермерскому) 
хозяйству,  использующим такой земельный участок. 

Глава администрации сельского поселения «сельсовет Тиндинский»                        С. Магомедов             

  Конкурс


